
Sanz presidenteak Nafarroako Gobernuaren aholkularitza eskaini dio Kantabriari, energia berriztagarriak sustatzeko
Asteazkena, 2008ko irailaren 3a. Miguel Sanz Sesma Nafarroako Gobernuko presidenteak Foru Gobernuaren aholkularitza eskaini dio Kantabriako Gobernuari, erkidego horretan energia berriztagarriak sustatzeko. Izan ere, energia berriztagarrien arloko plan bat lantzeko aukera aztertzen ari da Kantabriako Gobernua. 
Gaur goizean, Nafarroako Gobernuko eta Kantabriako Gobernuko ordezkariek bilera egin dute Iruñean, eta bertan egin du aipaturiko eskaintza Sanz presidenteak. Bilera egiteko eskaria Kantabriako Gobernuak egin zuen, hain zuen, Foru Komunitateko energia berriztagarriak garatzeko eredua ezagutzeko, eta hartara, Kantabrian energia berriztagarrien arloko esku-hartzeak egiteko programa diseinatu ahal izateko. 
Bilera gaur goizean egin dute, Nafarroako Jauregian, eta Nafarroako Gobernuko ordezkari hauek bildu dira bertara: Álvaro Miranda bigarren presidenteorde eta Ekonomia eta Ogasun Departamentuko kontseilaria; Begoña Sanzberro Landa Garapen eta Ingurumen Departamentuko kontseilaria; eta José María Roig Berrikuntza, Enpresa eta Enplegu Departamentuko kontseilaria. Kantabriako Gobernuari dagokionez, honako ordezkari hauek bildu dira bilerara: Javier Del Olmo Industria eta Garapen Teknologikoaren Departamentuko kontseilaria; eta Francisco Martín Ingurumen Departamentuko kontseilaria. Kantabriako Gobernuko ordezkariak Nafarroako Kutxako ordezkariekin ere bildu dira. 

Topaketan aztertu dituzten gaiei dagokienez, honako hauek azpimarratu ditzakegu: proiektuetan (industria proiektuak eta etorkizuneko proiektuak) eta ikerketan energia berriztagarriei sostengua emateko politika; energia berriztagarrien klusterraren sorkuntza; enplegu sorkuntza; balio sorkuntza; industria ehunduraren modernizazioa; eta ingurumen alderdiak. Gainera, Nafarroako Gobernuak lankidetza hitzarmena izenpetu dezaten proposatu dio Kantabriako Gobernuari, Foru Komunitateak Kantabriako energia berriztagarriak garatzeko emanen duen sostengua zehazteko bide gisa. 

Bileran, Kantabriako Gobernuko ordezkariek Nafarroako energia garbien historiaren eta gaur egungo egoeraren berri jakin nahi izan dute, eta Foru Administrazioari aholkularitza eta informazioa eskatu dizkiote, energia garbiekin zerikusia duten hainbat alderdiri buruz (plangintza, izapide administratiboak, inbertsioak, elektrizitate eta enplegu sorkuntza, etab.). 

Sanz presidenteak Kantabriako ordezkariei adierazi dienez, “Nafarroa nazioarteko erreferentzia da, gaur egun, energia garbien arloan, eta Foru Komunitateko eredua eta azkeneko hogei urteetan eskuratutako eskarmentua beste lurralde eta herrialde batzuetan erabili daitezke. Foru Komunitateak politika integral batetik abiatuta bultzatzen ditu energia berriztagarriak, lurraldea garatzeko elementu gisa, elektrizitatearen sorkuntza, alderdi ekonomikoak, enpleguaren sorkuntza, edo lurralde oreka biltzen dituen elementu gisa”.

Energia berriztagarriak onuragarriak dira mundu osoko ingurumenerako; izan ere, ohiko energia iturriek baino kutsadura gutxiago igortzen dute. Gainera, industria eta ekoizpen sektore aktiboa osatu dezakete etorkizunera begira, esportaziorako joera duen sektorea. Nafarroan, enpresa horiek eta beste konpainia batzuk sustatzeko jarduerek 5.000 lanpostu sortu dituzte, eta zuzenean edo zeharka energia garbien sektorearekin zerikusia duten lanpostuak dira.  

Sanz presidenteak azpimarratu duenez, Nafarroako Gobernuak energia berriztagarriak sustatzen jarraituko du Foru Komunitatean. Zentzu horretan, gaur egungo Nafarroako Energia Planeko ildo estrategikoetako batzuk energia garbien ekoizpena, energia berriztagarrien arloko trebakuntza, I+G+b, eta energia aurreztu eta eraginkortasunez erabiltzeko politikak direla adierazi du. Nafarroako Energia Planak 2010era bitarteko plangintza xedatzen du (2005-2010), hain zuzen. 

Miguel Sanzek honako hau nabarmendu du: “Nafarroak frogatu duenez, energia berriztagarriak energia iturri bideragarriak dira, eta egunetik egunera energia gehiago sortu daiteke iturri berriztagarrietatik abiatuta. Horren isla dugu honako datu hau: 2007an, Foru Komunitateko eskari elektrikoaren %70 energia berriztagarrien bidez ase zen”. 

Sanz presidenteak gaineratu duenez, “Nafarroak energia berriztagarrien aldeko apustuari eutsiko dio, etorkizunera begira, eta parke eolikoak modernizatuko ditu. Hain zuzen, makina zaharren ordez ahalmen handiagoko haize-sorgailuak ipiniko dira. Gainera, bigarren belaunaldiko bioerregaiei buruzko ikerketak eginen dira, basoetako hondakinak erabiltzeko, eta baita hidrogenoa energia iturri gisa erabiltzeko ikerketak ere”.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

